
Roig kontseilariak esan du arlo publikoak eta pribatuak elkarlan handiagoa egin behar dutela berrikuntzan
Zientzia-Teknologia-Enpresa Sistemaren II. Topaketan unibertsitate, zentro teknologiko eta enpresetako berrehun ordezkarik parte hartu dute
2009ko urriak 22, osteguna.  Berrikuntza, Enpresa eta Enplegu kontseilariak, Jose Maria Roig Aldasorok, eman dio hasiera Zientzia-Teknologia-Enpresa Sistemaren II. Topaketari. Aurkezpen ekitaldian adierazi du Nafarroako erronka handienetako bat dela “arlo publikoak eta pribatuak elkarlan handiagoa egitea, ekonomia globalizatu egin delako eta lehia gero eta handiagoa delako". 


Zientzia-Teknologia-Enpresa Sistemaren II. Topaketa Nafarroako Industria Elkartean (NIEn) egin dute eta unibertsitate, zentro teknologiko eta enpresetako berrehun zientzialari eta teknologo inguruk parte hartu dute. Topaketa Nafarroako Gobernuak antolatu du, Nafarroako Berrikuntzaren Agentzia medio.
 
Kontseilariak, Nafarroako Gobernuak I+G+B alorrean egin duen apustua nabarmendu ondoren, gogoratu du Foru Erkidegoak asko aurreratu duela berrikuntzaren alorrean azken urteetan. Berrikuntzako gastuak, adibidez, gora egin du: 1998an BPGren %0,7 zen eta 2007an %1,89. Alde horretatik, estatuko zerrendan bigarren dago, Madrilen atzetik. Gainera, biztanleko patenteen zerrendan Nafarroa aitzindari da estatuan. 


Kontseilariaren ondoren Georges Lagarderek hitz egin du. Lagardere Europako Sigma Nine enpresako Business Development arloko zuzendaria da, eta azaldu du teknologia enpresetara nola eraman. Nine Sigma enpresa iparramerikarrak berrikuntza zerbitzuak eskaintzen ditu eta enpresak beste enpresa batzuekin, unibertsitateekin eta laborategiekin lotzea du helburu, arazo zientifiko eta teknologikoei konponbideak aurkitzeko. Konpainiak Estatu Batuetan, Japonian eta Europan dauzka egoitzak eta 240 bezero baino gehiago dauzka, horien artean Procter & Gamble, Kraft, Unilever, 3M, Nestle, Xerox, Pfizer, Johnson & Johnson, Dupont eta General Mills. Sortu zenetik, enpresak berrikuntza teknologikoko 1.500 proiektu baino gehiago gauzatu ditu. Gaur egun martxan dauzkaten proiektuen %70 eramangarritasunaren inguruko berrikuntza proiektuak dira.

Gero, Juan Carlos Lopezek, New Yorkeko Nature Publishing Group argitalpeneko editoreak esan du Nature aldizkari zientifikoan artikulu bat argitaratzea sekulako aukera dela eta aldizkari zientifikoen aukeraketa irizpideak akademikoak direla, ez komertzialak, eta inbertsiogileenak, berriz, komertzialak direla, ez akademikoak. 


Ondoren, lau kafe zientifiko teknologiko egin dituzte, aldi berean, Nafarroako Zientzia-Teknologia-Enpresa Sistemako agenteek koordinatuta. Fernando Baztanek, OTEB (Oinarri Teknologikoko Enpresa Berritzaile) programako Nafarroako Enpresa eta Berrikuntza Zentro Europarreko arduradunak gai hau landu du: “Nola bihur dezakezu OTEB zure proiektu edo ikerketa?”. Damaso Molderok, 3P enpresako zuzendariak, enpresetako teknikari eta doktoreen egoera zertan den azaldu du. Fernando de la Puentek, Medikuntza Ikerketa Aplikatuko Zentroko (MIAZ) gerenteak zientzia eta teknologiako profil ez teknikoen premiari buruzko eztabaida koordinatu du. Eta Juan Ramon de la Torrek, NIEko I+G+B arloko zuzendariak, honako hau izan du eztabaidagai: enpresek zentro teknologiko eta unibertsitateekin elkarlanean arituz ateratzen duten probetxua. 

 Zientzia eta teknologia negozio bihurtzeko funtsezko hamar ideia 


Zientzia-Teknologia-Enpresa Sistemaren II. Topaketa amaitzeko Update delakoa egin dute, partaideei negozioen arloko azken ideia, esperientzia eta joeren berri emate aldera. Hizlariek, Alfons Cornellak eta Antonella Brogliak, ehunka kasu, hitzaldi eta liburu aztertu ondoren atera dituzten hamar ideia aurkeztu dituzte. Ideiak hauek dira: 


S- (Smart everything). Alfons Cornella azaldu du azkeneko hamarkadan "e" letra erabili dugula: e-commerce, e-learning, e.a. Baita "u" letra ere gizarte sareetarako. Orain "s" letra gailendu da, “adimentsu" esan nahi duen ingeleseko “smart” hitzari dagokiona; izan ere, hitz egiten dugu ibilgailu adimentsuez, azpiegitura adimentsuez, gestio adimentsuaz, e.a.

Ekonomia abenturazalea. Antonella Brogliak esan du herrialdeek arrakasta izateko ez dituztela aurkikuntza zientifiko eta teknologikoak egin behar, baizik aurkikuntza horiek harrapatzeko, bitartekoak antolatzeko, banatzeko eta saltzeko ahalmena izan behar dutela. Horrez gain, ezinbestekoak dituzte produktu berriak probatzeko prest dauden kontsumitzaile abenturazaleak. Ekonomia abenturazalearen adibidetzat Apple konpainiaren iPod gailua jarri du. Gailu horren teknologia, neurri handi batean, ez da estatubatuarra, baina Steve Jobsek "harrapatu" egin zuen, produktua eta kontsumitzailearen esperientzia irudikatu zituen.

Teknologia disruptiboak. Alfons Cornellaren arabera, ideia hasiberri nagusiak dira, besteak beste, bateria likidoak, hiru dimentsioko memoria ultradentsoak, eraikin mugigarriak, ikusmen artifizialeko sistemak eta CO2 kaptadoreak.

3.0 industria. Hona hemen ideia horren inguruan Alfons Cornellak esandakoa: “mendebaldeko manufaktura industria aldatu egin beharra dago, manufaktura industriak adimentsuagoa, eraginkorragoa eta berritzaileagoa izan behar du, produktuak arinago garatu behar ditu eta ahal bezainbeste aprobetxatu behar ditu une bakoitzeko teknologiak”.

Trickle up innovation. Antonella Brogliaren iritziz, energia berritzailea garatzeko bidean dauden herrialdeetatik dator eta herrialde aberatsetara zabaltzen da, produktu eraginkor eta merkeen gose daudelako. Termino hori “trickle up effect” esamoldetik dator; esamolde hori ekonomian erabiltzen dute, herrialde pobreetatik aberatsetarako aberastasun fluxua definitzeko.

Negozio ereduak berriz imajinatzea. Alfons Cornellak adierazi du produktu bat atera aurretik maiz negozio eredu berri bat zehaztu behar dela eta, horretarako, bezeroari balioa nola eskaini aztertu beharra dagoela (adibidez, bezeroaren arazo bat konponduz). Horren harian, iPod gailua aipatu dute: produktua (irakurgailua) eta zerbitzua (musika) lotuta geratzen dira, betiko.

Unibertsitateak eta tokian tokiko lehiatzeko gaitasuna. Hona hemen Antonella Brogliak ideia horren inguruan esandakoa: “Beren eskualdeko unibertsitateekin elkarlanean aritzen diren enpresek lehiatzeko nazioartean ezagun izateko aukera gehiago dituzte eta, hori lortzeko, enpresek unibertsitateari eta unibertsitateko hizkuntzari beldurrik ez edukitzeko ekimenak daude”.

Ikerketen emaitzak ustiatzea. Alfons Cornellaren iritziz, produktu berriek denbora gutxiago beharko dute laborategietan ikertu ondoren merkatura ateratzeko eta, horretarako, berrikuntza irekia baliatuko da eta enpresen “premiak” eta unibertsitateen “gaitasunak” lotzeko mekanismo berriak erabiliko dira.

Unibertsitateen nazioartekotzea. “Gero eta gazte gehiago joaten dira atzerrira unibertsitate ikasketak egitea eta unibertsitate askok campusak jartzen dituzte atzerrian".

Zientzia eta teknologiarako zaletasuna. Alfons Cornellak esan du herrialde aurreratuetan gero eta jende gutxiagok aukeratzen dituela karrera zientifiko eta teknologikoak; kasu batzuetan gazteek itxaropen gutxi dutelako. 

* Hitzaldi guztiak hemen daude: www.navarrainnova.com

